
Mál nr.  281/2013 

 
M 
og 

vátryggingafélagið X v/ ábyrgðartryggingar bifreiðarinnar B 
og  

vátryggingafélagið Y. v/ ábyrgðartryggingar bifreiðarinnar A. 
 
 

Árekstur á akleið að bifreiðastæðum á Smáratorgi í Kópavogi hinn 23.5.2013. 
 
Gögn. 
145. Málskot, móttekið 23.8.2013, ásamt fylgigögnum. 
146. Bréf Y, dags. 3.9.2013, ásamt fylgigögnum. 
147. Bréf (tölvuskeyti) X, dags 6.9.2013, ásamt fylgigögnum. 
 
Málsatvik. 
Bifreiðinni A var ekið af bifreiðastæði á Smáratorgi inn á akleið sem liggur á milli 
bifreiðastæðisins og Dalvegar við suðausturenda verslunarhússins að Smáratrogi 1.  Í 
sömu andrá bar að bifreiðina B eftir akleiðinni úr gagnstæðri átt.  Rákust þá saman hægri 
framhorn bifreiðanna. 
 
Ökumenn útbjuggu og undirrituðu sameiginlega tjónstilkynningu um áreksturinn.  Í 
viðbótarupplýsingum þeirra um áreksturinn er tildrögum árekstursins lýst orðrétt á 
sama veg:  „Bíll B var á ca. miðri akbraut og var að færa sig til hægri.  Bíll A kemur af 
stæði hægra megin og telur að bíll B sé að stefna á sig og víkur frá til vinstri í akstursleið 
bíls B sem bremsar og sveigir til vinstri.  Hægri horn bílanna snertast.“ 
 
Í skýrslu ökumanns A er því bætt við að hann sé ekki sammála því að ökumaður B hafi 
verið að færa bifreið sína til hægri.  Þá kveðst ökumaður A hafa verið kyrrstæður þegar 
árekstur varð, en B hafi verið á mikilli ferð. 
 
Í skýrslu ökumanns B er því bætt við að áreksturinn hafi orðið á vegarhelmingnum sem 
B ók á. 
 
Álit. 
Hvorki af lýsingu ökumanna á tildrögum árekstursins né rissmynd á sameiginlegri 
tjónstilkynningu verður ráðið með vissu hvar á akbrautinni ökutækin voru staðsett þegar 
áreksturinn varð.  Báðir ökumenn virðast ekki hafa sýnt þá varkárni í akstri sem af þeim 
mátti krefjast um það leyti sem áreksturinn varð.  Eftir atvikum öllum og eins og 
sönnunarstöðu er háttað í máli þessu verður ekki ráðið að annar ökumanna eigi fremur 
sök á árekstrinum en hinn.  Verður því ekki hjá því komist að skipta sök til helminga. 
 
Niðurstaða. 
Hvor ökumanna ber helming sakar. 
 

Reykjavík,  24. september 2013. 
 

Þóra Hallgrímsdóttir hdl. 
 Valgeir Pálsson hrl. Jón Magnússon hrl. 


